
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗОХИОГЧИЙН ҮГ

	Намайг багад манайх Дундад Өрнөдөд нутагладаг байсан бөгөөд би шөнө гадаа гарах гэж дурладаг сан. Оддыг харж, тэдний нууцын тухай бясалган бодох гэж тэр билээ. Хүүхэд бүр ингэдэг байсан байх.

	Од харагддаггүй цаг болохоор шинэ хуучин хамаагүй одон бөмбөгний шаахай өмсөж аваад нэг тийш харайлгадаг сан. Модонд авирах буюу нуурт сэлэх, эсвэл үлэг гүрвэл юм уу, цагийн машины тухай олж уншихаар хотын номын санд очиж ном онгичих гэж яарахдаа тэр билээ.

	Хүүхэд бүр мөн ингэдэг байсан байх.

	Та бүгдэд толилуулж байгаа энэ номд тэдгээр од, тэдгээр шаахайны тухай өгүүлнэ. Оддын тухай өгүүлсэн нь арай илүү. Яагаад гэвэл би арван хоёр, арван гурав, арван дөрвөн насандаа пуужин, сансар хоёрт улам бүр хорхойтсоор эдүгээ эрийн цээнд нэгэнт хүрчээ. Гэхдээ би одон бөмбөгний шаахайгаа, түүний ид шидийг мартаж байгаа хэрэг биш. Сүүлчийн өгүүллэгээс та бүгд үзнэ. Тэр өгүүллэгийг ирээдүйн тухай утга учиртай гэсэндээ биш багадаа оддыг ширтэн үзэх жилүүдийн тухай бодож явсан миний бие ямаршуу хүүхэд байсныг төсөөлөхөд чинь туслах гэсэн санааны үүднээс энэхүү эмхэтгэлд багтаалаа.

	Хүүхэд бүр сонирхож байдаг үлэг гүрвэлийг ч мартаагүй. Та бүгд түүнийг эрвээхэй няц дарах гэж Эрт үе рүү аялж байгаа цагийн машины хамт мөн олж үзнэ.

	Товчхон хэлэхэд та бүхэнд толилуулж байгаа энэ номыг Иллинойс хотхонд өсөж, сансрын эрин хэрхэн ирж байгааг мөрөөдөл найдвараа хэрхэн биелж байгааг нүдээр үзсэн жаал хүү бичсэн юм.

	Эдгээр өгүүллэгийг би Өнгөрсөн үеийг бодон догдолж, Өнөө үед хурдалж, их үйлсийг хүлээн Ирээдүй өөд ширтэж байгаа багачуудад зориулав.

	Ухаан, сэтгэл, гар чинь оддын зүг тэмүүлдэг бол одод чинийх болно шүү.

	 

	Рей Брэдбэри

	Лос-Анжелес

	1962 оны гуравдугаар сарын 28.



	



	“П” ГЭЖ ПУУЖИН

	Хаанахын хэний хэн болохоо мартан, гагцхүү юу болж хаана очихоо бодон, нүүрээ наацгаан салхи халуун болох тусам улам чанга наалдацгааж байсан хашаа... 

	Бид хүүхэд байсан билээ. Хүүхэд байх маань сайхан санагддаг, бид Флоридын нэг хотхонд аж төрцгөөдөг, хотхон маань, бас л сайхан санагддаг. Бид мөн сургуульд сурдаг, сургууль маань мэдээжийн хэрэг сайхан санагддаг байсан. Бид бас модонд авирдаг, хөл бөмбөг тоглодог байсан. Аав ээжүүд маань мөн л сайхан санагддаг байсан... 

	Гэлээ ч гэсэн дөлийн тухай дотор нь пуужин байгаа хашааны тухай бодогдох тэрхэн хором буюу мөч, өдөр, долоо хоногт пуужин шиг сайхан юм санаанд огт ордоггүй байсан.

	Хашаа. Пуужин.

	Бямба гарагийн өглөө бүр... 

	Хүүхдүүд манай гадаа цугларна.

	Нар цухуйв уу, үгүй юу тэд ирчихсэн, айлын хүмүүс дуугаа татацгаа, эс татвал цэвдэг болгоод өгнө шүү гээд усан буу салхивчаараа цухуйлгатал орилолдож хашхиралдана. Хариуд нь тэд:

	— Пуужин дээр гарч, хаалгаар нь шагайж үз л дээ! гэж хашхирцгаана. Тэд манай хашааны цаана нуугдаж аваад ийн хашхирдаг байсан билээ. Яагаад гэвэл зэргэлдээ байшингийн Уикард өвгөн сүрхий мэргэн бууддаг хүн байсан билээ.

	Цугларсан хүүхдүүдийн дуу тэртээ дор сонсогдсон, тэр нэг бямба гарагийн хүйтэн, дүнсгэр өглөө би урьд өдөр нь семантикийн сорилт дээр хэрхэн унаснаа бодон орондоо хэвтэж байсан билээ. Цаг долоо ч болоогүй, Атлантын зүгээс өтгөн манан салхинд нааш хөөгдөж ирээд, янз бүрийн өнцгөөр тавьсан цаг уурын албаны долгилуулагчид тэрхүү бантанг гэрлээрээ сарниан шүнгэнэж эхэлж байв. Тэдний зөөлөн бөгөөд чихнээ тааламжтайяа шүнгэнэх нь тов тод байлаа.

	Би орноосоо босож цонхоор гадагш:

	— За гайгүй, сансрын дээрэмчид минь, наад моторуудаа унтраацгаа! гэсэнд Ральф Прайори:

	— Хүүш ээ! Бид дөнгөж сая мэдлээ, хөөргөлтийн цагийн хуваарь өөрчлөгдсөн байна! «ИКС—Л—3» гэдэг шинэ мотортой сарны пуужин цагийн дараа хөөрөх гэнэ ээ!

	— Ээ, Будда, Мухаммед, Аллах биетэй, биегүй бусад хувилгаад минь! гэж наманчлаад, би дор байгаа хүүхдүүдийг хирдхийн цочиж ногоон дээр ойчтол нь цонхноос огло харайн холдов.

	Ноосон цамцаа нүд ирмэх зуур эгэлдрэглээд, шаахайгаа шалавхан дүрж өмсөөд, өмднийхөө арын халаасанд хүнсний үрэл хийж аваад (өнөөдөр бидэнд хоол идэх зав гарахгүй бөгөөд гол харлаад ирэх үед залгина) шахуургат шатаар хоёрдугаар давхраас нэгдүгээр давхарт нисэн орж ирэв. Хамт явдаг тав маань ууртай царайтай, хөмхийгөө хэмлэцгээн зүлгэн дээр тэсэж ядан дэвхцэцгээж байв.

	— Ганц зам төмөртөд сүүлд очсон нь улаан нүдэн гарагийн цохон нүдэт хүн болно шүү! гэж хашхираад би тэдний дэргэдүүр цагт таван мянган милийн хурдтай гүйн өнгөрөв.

	Хотоос хорин милийн зайтай буюу хэдхэн мөчийн дотор хүрэх газар орших сансрын буудалд биднийг хүргэхээр исгэрэн дүүлж яваа галт тэрэгний бүхээгт сууж явахад цох хорхойнууд гүйх мэт дотор арвалзаж байв. Арван тавтай хүү гагцхүү аварга том пуужинг л мөрөөдөх ажээ. Тив хоорондын ачааны жижиг пуужингууд бол цагийн хуваарь ёсоор бараг долоо хоног бүр ирж очдог боловч энэ удаагийнх уу... Шал өөр... Хүч чадлын дээд... Сар ба түүнээс цааш аялах... ажээ. Прайори миний гар луу нудраад:

	— Толгой эргэж байна гэхэд нь би мөн хариу нудраад:

	— Минийх ч гэсэн. Долоо хоногт бямбаас сайхан өдөр бий юу хө? 

	Бид хоёр бие биеэ гүнээ ойлгон өөд өөдөөсөө харж инээмсэглэцгээв. Бид хоёр сэтгэлийнхээ дотор хөөргөлтийн бэлтгэлийн бүх шатыг дамжин өнгөрч байв. Бусад маань сайн хүүхдүүд билээ. Сид Россен, Мак Леслин, Ирл Марни эд цөм бусад хүүхдийн адил гүйдэг, харайдаг, бас пуужинд дуртай багачууд боловч, яагаад ч юм бэ нэгэн өдөр Ральф бид хоёр хийчхээд байж байх юмыг эд хийж чадах болов уу даа гэж бодогддог байсан юм. Ральф бид хоёр оддыг мөрөөддөг, одод бид хоёрт атга дүүрэн цагаан цэнхэр цэвэр алмаас эрдэнээс ч эрхэм сайхан зүйл байдаг байсан... 

	Бид хоёр орилдогуудтай хамт орилж, инээдэгүүдтэй хамт инээж явсан боловч бид хоёрын сэтгэл намуун дөлгөөн байлаа. Тэгтэл ч торхон хэлбэрт бүхээг шужигнан зогсож бид ухасхийн гарч инээдэм, хашхиралдаан болцгоон гүйлдэцгээв. Гүйж байгаа маань тайван, бүр удаан ч гэмээр байв. Ральф миний түрүүнд явсан бөгөөд хүүхдүүд цөм нэгэн зүгт, хүслэнт хашааны зүг гараараа заацгаан төмөр утсан хашаа даган, хоцрогсдоо шамдуулан эргэж харалгүй замнав. Эцэст нь бид цөм нэг дор болж, гараг хоорондын асар том нүүдлийн циркийн асар шиг бөмбөлөг дороос хүчирхэг том пуужин гарч ирэн галт аваргыг бөөцийлөн энхрийлж, тэжээж томруулаад, эдүгээ гэнэтийн дэлбэрэлтэд улайсах тэнгэрт мэндлүүлэх гэж байгаа түүхийн өмнөх үед амьдарч байсан далавчит гүрвүүл шиг аварга том өргүүрт тэврэгдэн гялалзсан цагаан рельсээр явсаар хөөргөх цэгт ирэв.

	Би амьсгалахаа болив. Чирэгч машин болон хүн суулгасан тэрэгнүүдийг дагалдуулсаар пуужинг бетон суурь дээр гарч иртэл би амьсгаа аваагүй билээ. Пуужингийн эргэн тойронд шөрмөсөн чулуун хувцастай механикууд оньснуудаар оролдон гяхтнуулж үл дуулдах радиогоор бие биедээ гуагчиж байв. Гэвч бид ухаан, зүрх сэтгэлээрээ бүгдийг нь сонсож байлаа.

	— Бурхан минь! гэж намайг шүүрс алдахад хажууд зогсож байсан Ральф Прайори:

	— Бүхнийг чадагч, бүхнийг нигүүлсэгч бурхан минь! гэж дэмжив. Бусад хүүхдүүд мөн иймэрхүү үг дуугарцгаав. Бишрэхгүй байж яаж болох бил ээ? Хэдэн зууны тэртээгээс хүний мөрөөдөж явсан бүгдийн учир тайлагдаж, хамгийн нандин, хамгийн гайхамшигтай, хамгийн хийморьтой нэгэн зүйл биелэх нь энэ ажээ. Хуурмаг юм нэг ч үгүй байв. Бетон цөлийн дунд, хатуу болгосон дөл өөгүй сайхан бие... мөсийг хайлуулам, цогшсон гал цагаа хүлээж байлаа. Одоохон тэр хүрхрэн дээш цойлон, аугаа хүчирхэг энэхүү бодолгүй толгой тэнгэрийн заадсыг мөргөж, оддыг нь галт солир болгон доош цацна.

	Би гайхахын ихээр гайхаж санаа алдсан бөгөөд мөрөөдөлт нэгэн үйлсийг дутуу үйлдсэн мэт уйтгар, гуниг, атаархал, хардлага хорслын сэтгэл дүрсхийж ирэв. Эцэст нь нам гүм болж өөрөө явдаг тэргээр сансрын нисгэгчид талбай дээгүүр явж өнгөрөхөд, бие сэтгэлээрээ тэдэнтэй нийлэв. Тэд цав цагаан хувцас, бөмбөлөг хэлбэртэй дуулга өмссөн бөгөөд орон нутгийн чанартай соронзонт хөл бөмбөгийн тэмцээнд оролцоод үзэгчдийн урдуур явж байгаа хөл бөмбөгийн багийнхан шиг ажиг ч үгүй байцгаах ажээ. Гэвч тэд сар луу нисэх гэж байгаа хэрэг. Эдүгээ сар бүр, тийш пуужин очдог болсон бөгөөд хашааны гадаа хүмүүс овоорохоо хэдийн больж гагцхүү хүүхэд бид л сайн яваад ирээсэй гэж сэтгэл зовцгоодог байсан. 

	Намайг:

	— Чөтгөр алгад гэж, эдэнтэй хамт нисэх сэн. Юугаа ч өгсөн би хайрлахгүй. Бодоод үзээч, чи... гэхэд

	— Би бүтэн жилийнхээ автобусны билетийг ч өгөхөөс буцахгүй сэн гэж Мак хэлэв.

	— Ёстой... хайрлах юм алга.

	Өглөөний тоглоом, удахгүй болох өдөр дундын сүр хүч төгссөн галт наадам хоёрын дунд дүүжлэгдсэн мэт болсон хүүхэд бидэнд ямар аугаа их үйл явдал байсныг өгүүлэх юун.

	Бэлтгэл ажил цөм дуусав. Пуужинд шатахууныг нь хийж гүйцээд хүмүүс төмөр онгоцноос зугтаж байгаа шоргоолжнууд шиг зүг бүр гүйлдэн зайлав. Мөрөөдөл амилан хүрхэрч тэнгэр өөд цойлов. Ийнхүү төрөн мэндэлж, уйлан, дуу татуулсаар харагдахгүй болж гагцхүү жингэнэх дуу халуун агаарт үлдэв. Тэр дуу бидний хөлд дамжин ирж улмаар хөл даган зүрхэнд хүрч байлаа.

	Пуужингийн зогсож байсан газар тортог болсон хар нүх бас газарт зоогдсон бөөн үүл мэт баглагар утаа лүглийн үлдэв.

	— Явчихлаа! гэж Прайори хашхирав.

	Бид ямар нэгэн гайхамшигт усан буугаар буудуулан алмайрсан мэт зогссон газраасаа хөдөлж чадахгүй түргэн түргэн амьсгалж байв.

	— Шалавхан том болох сон. Том болчхоод ийм нэг пуужингаар нисэж явах сан гэж би гуншив. 

	Би хөмхийгөө зуув. Над шиг балчир хүүхэд яах ч билээ дээ. Тэгээд ч бас сансрын ажилд хүнийг өргөдлөөр авдаггүй тул ирж автал нь хүлээнэ. Ирж авдаг.

	Эцэст нь Сидни бил үү дээ нэг маань:

	— Одоо цугаараа бушуухан буцаж зурагт үзэцгээе гэв.

	Прайори бид хоёроос бусад нь цөм зөвшөөрөв. Бид хоёр л «үгүй» гэцгээсэн бөгөөд нөхөд маань инээд наадам, яриа хөөрөөн болсоор буцацгааж, Прайори бид хоёр саяхан сансрын хөлөг зогсож байсан тэр газрыг харах гэж хоцров.

	Тэр гараа бид хоёрын хүслийг бүрэн эзэмдэж өөр ямар ч юманд сонирхолгүй болгосон билээ. Тэр гараанаас болж би нэг дэх өдөр нь семантикийн1 хичээл дээр муу дүн авсан юм. Муу авснаа би юман чинээнд санахгүй байсан. Ийм хоромд би агшаамал хүнсийг санаачлагсдад үнэн голоосоо талархдаг байв. Ходоод чинь атга төдий махнаас цаашгүй болсон цагт ширээнээ сууж гурван зүйлийн өдрийн хоол цааш нь харуулах, ээ дээ тэрүүн шиг хэцүү юм байхгүй дээ. Идээний дуршил огт үгүй боловч агшаамал үрэл хэдийг залгиж орхиход тэд хоолыг нэг, хоёрт, гуравтай нь сайхан орлож чаддаг билээ.

	Өдрийн туж, бас шөнө орой болтол нэг л мөрөөдөл надаас огт салж өгдөггүй байв. Би бүр Чайковскийн намуун аялгуунуудаас сонсож, иллэг хийлгэж байж цурамхийдэг болж ирсэн билээ.

	— Өршөөгөөрэй, залуу, хэрэв энэ байдал давтагдвал сэтгэл зүйн хорооны дараагийн хурлаар таны ерөнхий дүнг бууруулахаас өөр аргагүй байна гэж тэр нэг дэх өдөр багш маань хэлсэн билээ. Би:

	— Уучлаарай! гэв.

	Багш намайг сонжин харж байснаа:

	— Таны толгойд нэг юм багтаж ядаад байна даа? Огт жирийн боловч ой тойд чинь шингэсэн нэг зүйл бололтой гэв. Бие арзайв.

	— Ой тойд шингэсэн нь үнэн, ноёнтоон, жирийн зүйл огт биш. Харин ч маш нарийн зүйл. Ер нь нэг үгээр хэлэхэд п... 

	Багш инээмсэглэн:

	— "П" гэж пуужин, тийм биз?

	— Чухам аа, ноёнтон, тиймэрхүү юм.

	— Гэвч тэр, таны сурлагын амжилтад муу нөлөө үзүүлж байгааг бид огт сайшаахгүй.

	— Ноёнтон таны үзэж байгаагаар бол надад итгүүлэх эмчилгээ хийх хэрэгтэй болж байна уу?

	Хавтас дээр нь том үсгүүдээр миний нэрийг бичсэн бичгүүдийг цэгцлэх зуур багш:

	— Үгүй, үгүй гэв.

	Миний аюулхай дор базалж байв. Багш дахиад над руу харав.

	— Кристофер, та бол энэ ангийн тэргүүний, нэг үгээр хэлбэл горьдлоготой хүн гээд багш нүдээ анин бодлогоширсноо: — Сайн бодох хэрэгтэй гээд миний мөрийг алгадаад: — За яах вэ хичээллэж бай, сэтгэл зовсны хэрэггүй гэв. 

	Багш надаас холдов.

	Би хичээл дээр байхдаа анхаарлаа төвлөрүүлэх гэсэн авч болж өгөхгүй байв. Багш хичээл тартал бодлогошрон хөмхийгөө хэмлэн, миний хувийн хэргийг эргүүлэн намайг ширтсээр байв. Хоёр цагийн орчим тэр утсаа авч нэг хүнтэй таван минут хэртэй ярив. Ярьж байгаа юм нь сонсогдохгүй байв. Яриагаа дуусгаж, харилцуураа тавиад над өөд ёстой хачин харцаар харав. Тэр харцанд атаархал, бишрэл, харамсал гурав тодорч байлаа. Би инээх уйлахынхаа алиныг ч мэдэхээ байж орхив.

	 

	Тэр өдөр Ральф Прайори бид хоёр сургуулиас эрт харив. Болсон явдлыг Ральфад ярихад тэр хөмсгөө зангидав. Тийм зантай хүн билээ.

	Миний сэтгэл ихэд түгшиж байв. Тэр түгшүүрийг

	хамт давахаар шийдсэн билээ.

	— Чамайг өөр газад явуулна гэж бодож байна уу, Крис?

	Ганц рельстийн бүхээг шажигнаад явчхав. Манай зогсоол дээр ирсэн байлаа. Бид хоёр бууж гэрийн зүг яаралгүй алхацгаав.

	— Мэдэхгүй гэж би хариулав.

	— Тэгвэл ч ёстой бузар хэрэг болно оо гэж Ральф өгүүлэв.

	— Сэтгэл зүйчид очиж ухаан санаагаа цэвэршүүлдэг юм бил үү, Ральф? Бас ч гэж хичээлдээ унаад байж болохгүй шүү дээ. 

	Манай гадаа ирээд бид хоёр огторгуй өөд удтал ширтэв. Тэгтэл Ральф нэг хачин үг хэлсэн нь:

	— Өдөр од байдаггүй, гэвч чи бид хоёрт харагддаг, тийм ээ Крис?

	— Тийм ээ, харагддаг гэж би хариулав.

	— Хоёулаа хамт үзэлцэнэ ээ. Зөв биз дээ хө, Крис? Чөтгөрт алгадуулмарууд чамайг сургуулиас гаргаж дийлэхгүй. Юун төлөө би чиний найз билээ. Чамайг орхивол шударга биш хэрэг болно. 

	Хоолой зангираад, би юм хэлж чадсангүй.

	— Нүд чинь яагаа вэ? гэж Прайори асуув.

	— Зүгээр ээ, нар өөд удаан харчихсан юм. Одоо хоёулаа оръё, Ральф гэв.

	Шүршүүрийн өрөөнд орж шүршүүлэхэд, тэр ч байтугай мөс шиг хүйтэн усаар шүршүүлэхэд хэн хэн маань нэг их догдлохгүй байв. Халуун агаар үлээж, бие хатаадаг өрөөнд биеэ хатааж байх зуур би элдвийг бодож байв. Тунгаан бодоход уран зохиолд эвлэршгүй хэцүү дайсантай тулалдаж явсан хүмүүс үй олноороо тохиолддог нь санаанд бууж байлаа. Тэд үхэж, сэхэхээ үзтэл тархи, булчин хоёроо тэмцэлд дайчилдаг билээ. Надад бол гаднын зөрчлийн ямар ч шинж тэмдэг байхгүй. Намайг хурц шүдээр мэрээд байгаа тэр юм миний дотор байгаа хэрэг бөгөөд миний шарх шалбархайг сэтгэл зүйч эмч бид хоёр л мэдэж байсан. Мэдлээ гээд, мэдээжийн хэрэг нэмэр болсон юмгүй байв.

	Хувцаслаж байх зуураа би:

	— Ральф би дайнд орлоо гэхэд

	— Ганцаараа юу? гэж асуув.

	— Чамайг хамруулаад яах вэ дээ. Тэр дайн бол миний чухам л амины юм «Крис ингэж битгий их ид, ходоод чинь нүднээс чинь жижигхэн шүү дээ» гэж ээж маань надад хэчнээн ч удаа хэллээ дээ?

	— Сая удаа.

	— Хоёр сая удаа байх. Энэ үгийг Ральф одоо өөр нөхцөлд хэрэглээд үзье. Тухайлбал: «Крис ингэж битгий их зөгнөн бод, бодол чинь биеэс чинь дэндүү томдоод байна шүү дээ». За тэгээд бодол бие хоёрын хооронд дайн үүсээд бие нь дийлэхгүй байна.

	— Прайори хүлцэнгүйгээр толгой дохив.

	— Учрыг нь мэдлээ, Кристофер. Чи хувийнхаа дайны тухай ярьж байгаа юм байна. Миний дотор ч гэсэн мөн тийм дайн явагдаж байна гэхэд нь би:

	— Ойлгож байна. Бусад хүүхдийнх бол зогсох байх, харин чи бид хоёрынх бол хэзээ ч зогсохгүй байх гэж бодогдох юм. Чи бид хоёр бол цөхрөхийг мэдэхгүй хүлээнэ.

	Бид хоёр байшингийн дээвэр дээр гарч наранд ээн дэвтрүүдээ дэлгэн гэрийнхээ даалгавруудыг хийхээр завдав. Прайори огт чадахгүй байв. Би ч гэсэн ялгаагүй байв. Миний ам нээн хэлж чадахгүй бодож явдаг юмыг Прайори хэлэв.

	— Крис, сансар судлалын хороо хүмүүс сонгож авдаг. Саналтай хүмүүс өргөдөл өгдөггүй хүлээдэг ёстой.

	— Мэднэ.

	— Сарны пуужинг хараад зүрх нь догдолсон тэр өдрөөс эхлээд хүлээнэ. Нэг сайхан өглөө цэнхэр өнгөтэй нисдэг тэрэг тэнгэрээс цэцэрлэгийн зүлгэн дээр бууж бүхээгээс нь нямбай, жавхалзсан нисгэгч гарч ирэн шат өөд шаламгайлан гарч хонхны товч дарахыг сар алгасалгүй хэдэн жил хүлээдэг. Тэр нисдэг тэрэг ирэхийг хорин нэг хүртлээ хүлээнэ. Гэтэл хүн хорин нэгэн насандаа төрсөн өдрөө тэмдэглэн аяга тагш дарс балгаад чанга гэгч инээж хөхрөн хайнгуудаар «чөтгөр ав, за нэг их онцгой ч юм биш дээ» гэдэг. Түүний хэлсэн үгийн жинг цэгнэн бид хоёр дуугүй суув. Дуугүй л суусаар байв. 

	Эцэст нь Прайори дахин ярив.

	— Би урмаа хугалах дургүй байна, Крис. Би чиний адил арван таван настай. Хорин нэг хүрэхэд маань сансрын нисгэгч миний байдаг дотуур байрны хонхыг дуугаргадаггүй юм бол би... 

	— Мэднэ, мэднэ. Дэмий хүлээсэн улстай би ярьж үзсэн юм. Хэрэв чи бид хоёрт тийм тавилан ноогдвол... ноогдвол хоёулаа төрсөн өдрөө тэмдэглэж хундага дарс ууж орхиод Европын шугамын тээврийн пуужинд ачигчаар хөлслөгдөн ажиллана. 

	Ральф агзайн царай нь зэвхий даав.

	— Ачигчаар... 

	Нэг хүн шатаар түргэн бөгөөд зөөлөн алхсаар гарч ирсэн нь миний эх байлаа. Би инээмсэглэв.

	— Мэнд сайхан уу, хатагтай!

	— Сайн, сайн Ральф

	— Сайн байна уу, Жен!

	Миний ээжийг үзсэн хүн хэдийгээр тэр ертөнц дээр намайг төрүүлж өсгөсөн бөгөөд улсын дүн бүртгэлийн газар ажилласаар нэг биш жил болж байгаа боловч хорин тав, зургаагаас хэтрэхгүй настай гэх байсан биз. Нарийхан цэмцгэр биетэй, инээмсэглэж байдаг хүн билээ. Аав маань амьд байхдаа хэчнээн их хайртай байсан бол гэж би боддог байсан юм. Би яах вэ, бас ч ээжтэй хүн. Хөөрхий муу Ральф маань дотуур байранд хүмүүждэг байсан юм... 

	Ээж, бид хоёр дээр ирээд Ральфийн духыг алгаараа дарж үзээд:

	— Царай чинь яасан муу байх юм бэ, юу бол оо вэ? гэхэд Ральф инээсэн царай гаргаж:

	— Зүгээр, зүгээр юу ч болоогүй гэв.

	Ээж хөндлөнгөөс хэлүүлэлтгүй:

	— Прайсори чи манайд хоноод яв. Чи бидэнд үгүйлэгдээд байх юм. Тийм ээ, Крис?

	— Асуулт юу байх вэ? гэхэд Ральф

	— Байрандаа уул нь очмоор байна. Та нар хүссэн хойно хоноод явъя. Крист семантикийн талаар туслах ёстой, одоо эхлээд байна л даа гэж үнэндээ тийм ч эрс биш өгүүлэв.

	— Сайн санаатай хүн гэж би хэлэв.

	— Тэгэхдээ надад бага сага ажил бий. Би ганц зам төмөртөөр бушуухан очиж орхиод цагийн дараа ирье гэв.

	Ральфийг явсан хойно ээж над руу учиртайяа харав. Тэгээд намайг энхрийлэн үсийг минь илбэв.

	— Крис минь, нэг явдал болох нь... 

	Дотор минь палхийгээд явчхав. Хэсэг намжрахыг хүсэж байв. Зүрх маань хүлээсээр байв. Би амаа ангайв. 

	Ээж цааш нь:

	— Тийм ээ, хаа нэгтэй, нэг явдал болох гээд байна. Өнөөдөр ажил руу хоёр удаа утасдлаа. Эхнийх нь багш чинь байна билээ. Дараачийнх нь... үгүй хэлж болохгүй. Уул явдлыг болтол хэлэхийг хүсэхгүй... 

	Зүрх минь дахиад аажуу бөгөөд халуухан дэлсэж эхлэв.

	— Жен, тэгвэл битгий ярь л даа. Тэр утасддаг нь... 

	Ээж намайг дуу шуугүй ширтэв. Тэгээд зөөлөн бүлээн гараараа миний гарыг атгаад:

	— Крис, чи даанч балчир байна даа. Бүр даанч балчир байна. 

	Би дуугүй суув. Ээжийн нүд нь гэрэлтэж ирээд:

	— Крис, чи эцгийнхээ зүсийг үзээгүй нь тун харамсалтай хэрэг. Юу хийдэг хүн байсныг нь мэднэ биз дээ?

	— Мэдэлгүй яах вэ. Химийн лабораторид ажилладаг, газар доороос бараг гарч ирдэггүй хүн байсан гэхэд ээж:

	— Тийм ээ, Крис, тэр газрын гүнд ажилладаг байсан юм гэснээ яагаад ч юм бэ, — Тэгээд оддыг огт үзээгүй юм гэж нэмэн өгүүлэв. Зүрх минь цээжин дотор хашхирах шиг болов. Чанга бөгөөд нэвт шувт хашхирах шиг болов.

	— Ээж ээ... ээж ээ... 

	Төрснөөсөө хойш эхийгээ би «ээж ээ» гэж анх дуудсан минь энэ билээ.

	 

	* * *

	 

	Өглөө нь сэрэхэд, өрөөнд нарны гэрэл туяарах бөгөөд Прайори манайд зочлохдоо унтдаг вандан эзгүй байлаа. Чих тавин чимээ чагнав. Шүршүүрийн ус шаагих, хатаагч хүнгэнэх дуу гарахгүй байлаа. Ральф манайд байхгүй ажээ.

	Хаалган дээр нэг зурвас хадаастай байхыг олж харвал:

	 

	«Өдөр сургууль дээр уулзъя. Ээж чинь бага сага ажил бүтээж өгөөч гэсэн юм. Өглөө ээжтэй чинь хүн утсаар ярьсан, тэгээд миний тусламж хэрэгтэй байна гэсэн. 

	Мэндчилсэн Прайори». 

	 

	Прайори ээжийн даалгаврыг биелүүлж байдаг. Мөн хачин хэрэг. Өглөө ээжтэй хүн утсаар ярьсан байдаг.

	Гаднаас нөхөд хашхиртал би суусаар байв.

	— Хүүе Крис! Нам унтаж орхио юу? гэх нь дуулдав. Цонхоор харвал хамт явдаг нөхдийн маань хэд нь ирчихсэн зүлгэн дээр зогсож байв.

	— Одоохон гарлаа! гэтэл

	— Болохгүй, Крис! гэх нь сонсогдов.

	Ээжийн дуу байлаа. Намуухан болж ирээд ер бишийн хачин өнгөтэй дуу байлаа. Би эргэж харав. Ээж миний ард хаалганы тэнд зогсож байв. Ямар нэг юманд зовж шаналсан юм шиг царай нь цонхийж бүлцийсэн байлаа.

	— Гарч болохгүй, Крис! гэж давтаад, — Би... өнөөдөр сургуульдаа явахгүй, та нар явцгаа гэж хэл гэв.

	Энэ үед хүүхдүүд дор шуугилдсаар байсан байх, гэвч би сонсоогүй. Гагцхүү өөрийгөө болон нарийхан цонхигор, бодлогоширсон ээжийгээ байгааг л мэдэрч байсан... Холын холд цаг уурын шинжилгээний багажууд жингэнэх, хүнгэнэх нь сонсогдож байв. Би аажуу эргэн доош харав. Гурван нөхөр дээш харсаар, амаа ангайн хайнгуут инээмсэглэх бөгөөд саарьтай гарууддаа семантикийн хичээлийнхээ дэвтрүүдийг барьцгаасан ажээ. Тэдний нэг нь болох Сидни:

	— Хүүе! гэж хашхирав.

	— Уучлаарай Сидни, уучлаарай хүүхдүүд ээ. Надгүйгээр таварцгаа даа. Би өнөөдөр хичээлд очиж чадахгүй. Дараа уулзацгаая, за юу? гэсэнд

	— За, за Крис!

	— Бие чинь муу юу?

	— Үгүй зүгээр л... нэг үгээр хэлэхэд надгүй явцгаа. Дараа уулзацгаамз. 

	Би мансуурсан юм шиг зогссоор байв. Эцэст нь асуулт асуун дээш ширтсэн царайнуудыг орхин эргэж хаалганы зүг харав. Ээж харагдсангүй. Доод давхарт буучихсан байлаа. Хүүхдүүдийн дуу шуу илт намдаж ганц рельст зам руу одохыг нь би мэдэж байв.

	Би шахуургат цахилгаан шатаар биш, жирийн шатаар доош яаралгүй буув.

	— Жен, Ральф хаачаа вэ? гэсэнд ээж урт хонгор шар үсээ долгионтуулагч самаар самнахад хамаг анхаарлаа чиглүүлсэн байдал үзүүлэв.

	— Би түүнийг явуулсан юм. Явах нь хэрэгтэй байсан юм.

	— Жен, би яагаад хичээлдээ явж болдоггүй юм бэ?

	— За Крис минь, асуусны хэрэггүй шүү.

	Дахиад үг хэлж амжаагүй байтал агаарт нэг хачин дуу гарав. Тэр дуу манай байшингийн зэгсэн нягт ханыг нэвтлээд миний биед орж ирсэн бөгөөд оч цацалсан хөгжмийн, нарийн бөгөөд эрчимтэй сум шиг дуу байлаа.

	Би шүлсээ залгив. Миний аймшиг, эргэлзэл, сэжиг агшин зуур замхрав. Тэр дууг сонсонгуут Ральф Прайори санаанд орж ирэв.

	«Иш Ральф минь, чи одоо энд байсан ч болоосой! Би өөртөө итгэхгүй байв. Тэр дууг би зөвхөн чихээрээ биш, бүх бие, сэтгэлээрээ сонсож байв. Гэвч итгэхгүй байлаа. Ойртоод л байлаа, ойртоод л байлаа... Холдоод явчих вий гэхээс айдас хүрч байлаа. Гэвч тэр холдсонгүй, дуу намдан гэрэл, сүүдэр ээлжлүүлэн цацруулж асар том сэнс эргэлдсээр манай байшинд ойрхон доошлов. Түүнийг би тэнгэрийн өнгөт нисдэг тэрэг мөн гэж мэдэв. Хүнгэнэх дуу зогсож нам гүм болоход ээж, урагш хөдөлж, юмаа тавиад урт гэгч санаа алдав.

	Нам гүмийн дунд шатаар өгсөж яваа хүний алхааг би сонсов. Миний өчнөөн хүлээсэн алхаа билээ. Хэзээ ч сонсохгүй байх гэж айж явсан, алхаа билээ. Хүн хонх дуугаргав. Хэн болохыг нь би мэдэж байв. Тасралтгүй бодсоор байсан ганцхан зүйл бол. Ральф минь, ийм явдал болж байхад чи заавал явах ямар учиртай юм бэ? Чөтгөр ав гэж, ямар учиртай юм бэ?

	Нисгэгчийг харахад энэ хувцастайгаа төржээ гэмээр байлаа. Хувцас нь түүний биед цутгаж хийсэн юм шиг, хоёр дахь тэгэхдээ мөнгөлөг арьс нь юм шиг байлаа. Эндээ ч цэнхэр судалтай, тэндээ ч цэнхэр цагаригтай ажээ. Чанд бөгөөд өө сэвгүй албаны хувцас бөгөөд сансрын хүч чадлын бэлгэ тэмдэг ажээ. Нисгэгчийг Трент гэдэг ажээ. Тэр итгэл төгс, чөлөөтэй, зэмгүй ярьж байв. Би дуугүй зогсож, ээж сандарч бачимдсан охин адил буланд сууж байлаа. Би зогссоор, сонссоор байлаа. Түүний ярианы зарим хэсэг нь ухаанд хүрч байв.

	... Онц авдаг, оюун ухааны хөгжлийн зэрэг өндөртэй, тусган авалт А—1, сониуч чанар ААА, сунайсан найман жил шаргуу, тэсвэртэй суралцахад шаардагдах хүсэл эрмэлзэлтэй... 

	— Мэдлээ, ноёнтоон

	— ... Танай сэтгэл зүйч, семантикийн багштай чинь ярилцсан.

	— Мэдлээ, ноёнтоон

	— ... Ноён Кристофер, харин та мартаж болохгүй шүү... Ноён Кристофер шүү!

	— Ноён Кристофер, харин та мартаж болохгүй. Таныг сансар судлалын хороо сонгож авсан гэдгийг хэн ч мэдэх ёсгүй.

	— Хэн ч ээ?

	— Ээж чинь, бас багш нар чинь мэдээжийн хэрэг мэдэж байгаа. Харин өөр хэн ч мэдэх ёсгүй. Та миний хэлснийг сайн ойлгосон биз?

	— Тэглээ, ноёнтоон.

	Трент мундаг хоёр гараараа ташаагаа тулан хүлцэнгүй инээмсэглэнэ.

	— Яагаад тэр вэ? гэж та асуух гэж байж болох юм. Яагаад нөхөдтэйгөө хуваалцаж болохгүй бил ээ? гэв.

	— Учрыг нь би танд хэлж өгье. Энэ бол нэг ёсны сэтгэл зүйн хамгаалалт юм. Бид жил бүр дэлхийн миллиард хүний дотроос түм орчим залуусыг сонгож авдаг юм. Тэндээс найман жилийн дараа гурван мянга орчим нь сансарчдын сургуулийг ямар нэг мэргэжил эзэмшин төгсгөдөг юм. Бусад нь эргээд харьдаг юм. Тэд гологдож байгаа хэрэг. Үүнийг хүн бүхэн мэдээд байх хэрэггүй юм. Эхний хагас жилээс л шигшиж эхэлдэг. Гэртээ ирээд дэлхий дээр хамгийн сайхан ажлыг дийлсэнгүй гэж нөхдөдөө ярих нь тийм ч таатай хэрэг биш. Тэгэхлээр бид буцах явдлыг зовлонгүй болгох гэж оролддог юм. Өөр бас нэг шалтгаан бий. Мөн сэтгэл зүйн чанартай шалтгаан. Хөвгүүд бусдаасаа тэргүүлж дээгүүр явах гэдэг зантай байдаг. Сонгогдлоо гэдгийг нөхдөдөө хэлэхийг эрс хориглон, бид таны баярын талыг нь хасаж байна. Ийм аргаар бид бардамнах өчүүхэн сэтгэлийг үү, эсвэл сансрыг чухал гэж үзэх нь үү гэж таныг шалгаж байгаа юм. Хэрэв та зөвхөн гайхуулъя гэж бодож байгаа бол зам чинь хаагдана. Хэрэв Та сансрыг зорьсон юм аа, бүх насаа зориулах юм аа гэж үзэж байгаа бол танд морилон ирэхийг хүсье. Тэр ээжид мэхийн ёслоод:

	— Хатагтай Кристофер, танд их баярлалаа гэв.

	— Ноёнтоон, нэг асуулт байна. Би нэг найзтай, Ральф Прайори гэдэг юм. Дотуур байранд байдаг юм... гэж би хэлэв. 

	Трент толгой дохиод:

	— Мэдээжийн хэрэг би танд түүний чанар чансааг хэлж чадахгүй. Манай бүртгэлд байх нь байдаг юм. Таны дотнын найз биз? Мэдээжийн хэрэг та найзтайгаа хамт байхыг хүсэж байгаа байх. Би түүний хэргийг шалгаж үзье. Дотуур байранд суудаг гэв үү? Сайн хэрэг биш дээ. Гэвч... бид шалгаж үзнэ.

	— Зөвшөөрвөл, танаас хүсье. Баярлалаа.

	— Ноён Кристофер, та бямба гарагийн оройн таван цагт сансрын буудалд очиж надтай уулзаарай. Тэр болтол энэ тухай нэг ч хүнд ярьж болохгүй.

	Трент ёслов. Тэгээд гарч одов. Нисдэг тэргэндээ суугаад хөөрөв. Тэр хоромд ээж дэргэд хүрч ирлээ.

	— Крис, хүү минь... гээд ээж намайг тэврэв. Бид хоёр учраа сайн олохгүй юуны ч тухай юм бэ шивнэлдэв, ярилцав. Тэгээд ээж энэ бол бидэнд, ялангуяа надад маш чухал явдал, гайхамшигтай нэр төртэй хэрэг, урьдын цагт хүнтэй дуугарахгүй байх ам өгөөд хүнтэй огт ярихгүй гагцхүү мөргөж, залбирсаар нэр төртэй болохыг хичээн зэлүүд газрын нэг хийдэд очиж нямба хийж ихийг сурч буцаж ирээд бүхэнд жишээ болж, хүмүүст сайн үйлсийг номлодог байсантай адил хэрэг гэж ярив. Ээж цааш ярьсаар, дүгнэсээр, баталсаар байв. Тэр бол ихээхэн гавьяатай үйлс бөгөөд би түүний нэгэн хэсэг, цаашид би өөрт нь биш орчлонд харьяалагдах болно, нас барсан эцгийнхээ мөрөөдөж яваад бүтээж чадаагүй үйлсийг бүтээнэ гэж ярив... 

	— Тэгэлгүй яах вэ, тэгэлгүй яах вэ гэж би бөвтнөв. Цааш нь би: — Би хичээнэ. Үнэн үг шүү ээж ээ, би хичээнэ... гээд Жен, Ральфад юу... Юу гэж хэлдэг бил ээ? Түүнийг яах бил ээ? гэж түгдрэн асуухад

	— Явлаа гэж хэл. Тэгээд л бол оо, Крис. Тэгж л хэл. Товч тодорхой хэл. Өөр юу ч битгий ярь. Цаадах чинь ойлгоно.

	— Жен, та минь... гэтэл ээж эелдэгхэн инээмсэглэн:

	— Тийм ээ, хүү минь, би ганцаараа үлдэнэ. Гэвч ажил минь байна, бас Ральф байна.

	— Би Ральфыг дотуур байрнаас нь гаргана. Чамайг явсны дараа тэр манайд суудаг болно. Чи надаас ийм л үг дуулах гээ биз дээ. Тийм биз, Крис?

	Би толгой дохив. Дотор бие минь чилж орхисон юм шиг байлаа.

	— Тийм ээ, ийм л үг сонсох гэсэн юм.

	— Тэр надад сайн хүү болно. Крис, бараг л чам шиг сайн.

	— Онц сайн!

	 

	* * *

	 

	Ральф, Прайорид би явах тухайгаа хэлэв. Би Европт очиж нэг жил суралцахаар болж байгаа, намайг иртэл манайд сууж ээжид хүү нь болж байгаач гэж ээж хүсэж байна гэж хэлэв. Ингэж ярихад хэл маань шатаж байгаа юм шиг болж байлаа. Биднийг ярьж дуусахад эхлээд надтай гар барьж, дараа нь ээжийн хацар дээр үнсээд:

	— Би баяртай байна. Тун их баяртай байна гэв. 

	Гайхалтай нь Ральф намайг яагаад явж байгаа, чухам хаашаа очих гэж байгаа болон хэзээ буцаж ирэх вэ гэж огт асуухгүй байв. Гагцхүү:

	— Мөн ч их тоглоцгоодог байж, тийм ээ? гээд яриа үргэлжлэхээс айсан мэт дуугүй болов.

	Баасан гарагийн орой байлаа. Прайори, Жен бид гурав манай районы төвд байдаг задгай театрт концерт үзээд инээж хөхрөлдсөөр буцаж ирэн унтахаар бэлтгэв. Миний тээш гэж бэлтгэгдсэн юмгүй байлаа. Прайори энэ тухай цухас дурдаад цааш лавлан асуусангүй. Учир нь ирэх найман жил миний бүх хэрэгцээг өөр хүмүүс хангах ёстой байсан билээ.

	Тээшний хэрэг огт үгүй байв. 

	Семантикийн багш утасдаж, инээн, товч бөгөөд эелдгээр сайн сайхныг хүсэн ерөөв.

	Эцэст нь бид хэвтэцгээв. Би Жен, Ральф хоёртой хамт өнгөрөөж байгаа сүүлчийн шөнө гэж бодсоор бүтэн цаг сэрүүн байв. Сүүлчийн шөнө ажээ.

	Би арван тавхан настай жаал шүү дээ... 

	Зүүрмэглэж эхэлж байтал вандан дээр унтаж байсан Прайори харанхуйд над руу зөөлөн эргэж биширсэн хоолойгоор шивгэнэн:

	— Крис?

	Дуугүй байв.

	— Крис, чи унтаагүй байна уу? гэх нь алсын цуурай шиг санагдаж байв.

	— Унтаагүй байна гэхэд

	— Юм бод оо юу?

	Чимээгүй байв.

	— Чи... чи одоо хүлээхээ байсан тийм ээ, Крис? 

	Юу гэж байгааг нь би ойлгов. Тэгээд хариулж чадсангүй.

	— Ральф аа, би жигтэйхэн их ядарчээ гэв.

	Тэр эргэн дээш хараад:

	— Би тэгж бодсон юм. Чи одоо хүлээхээ больсон, чөтгөр ав гэж, юутай сайхан бэ, Крис. Тун сайхан. Тэгээд гараа сунган миний бугалга руу зөөлөн нудрав. 

	Дараа нь хоёулаа нойрсжээ.

	Бямба гарагийн өглөө боллоо. Манантай байдаг өглөөний долоон цагт цонхны цаанаас хүүхдүүдийн дуу хангинан байв. Уикард өвгөний салхивч нээгдэж усан буугаар хүүхдүүдийг шүршиж байгаа нь дуулдаж

	— Дуугаа татацгаа! гэж өвгөн хашхирав. Гэвч уурласан шинж огт үгүй байв. Энэ бол хагас сайны өдрийн наргиан билээ. Хариуд нь хүүхдүүд инээлдэх нь бас сонсогдов.

	Прайори сэрж:

	— Крис, тэдэнд чамайг өнөөдөр явахгүй гэж хэлэх үү? гэсэнд:

	— Хэрхэвч болохгүй гээд эргэж хаалганы тэндээс нээлттэй цонх руу очсон бөгөөд өнгөлөг үс нь мананг гэгээрүүлэн, — Сайн байцгаана уу, хүүхдүүд ээ! Ральф, Крис хоёр одоохон гарлаа.

	— Жен! гэж би гайхан дуудав.

	— Хагас сайныг хуучныхаа адил хүүхдүүдтэй хамт өнгөрөө! гэв.

	— Жен би тантай хамт байя гэж бодсон юм сан гэсэнд:

	— Амралтын өдрийг тэгж өнгөрөөх гэж байх уу? гэв.

	Бид хоёрыг шалавхан цайлуулаад хацар дээр үнсээд үүд нээн хүүхдүүдтэй нийлүүлэв.

	— Хүүхдүүд ээ, өнөөдөр сансрын буудал орохоо больцгооё.

	— Юу гэсэн үг вэ, Крис? Яагаад тэр вэ?

	Тэдний царайд янз бүрийн сэтгэгдэл төрсөн харагдана. Би түүхэндээ анх удаа сансрын буудалд очихоос татгалзаж байгаа минь тэр билээ.

	— Чи маяглаж байна, Крис.

	— Нээрэн тэнэглэж байна.

	— Үгүй дээ, үгүй. Наадах чинь үнэхээр явахгүй гэж байна. Би ч гэсэн явах дургүй байна. Хагас сайн болгонд л очдог шүү дээ. Уйдаж гүйцлээ. Дараагийн хагас сайнд очицгооё.

	— Болиоч дээ... 

	Тэд урамгүй байсан, гэвч бид хоёргүйгээр явах дургүй байлаа. Бид хоёргүй бол сонин биш гэцгээв.

	— За яая гэхэв... дараагийн хагас сайнд очицгооё.

	— Очилгүй яах вэ. Одоо тэгээд яах вэ, Крис? Би тэдэнд яахыг хэлж өгсөн.

	Тэр өдөр бид «лааз цохих» зэрэг орхисон хуучин тоглоомуудаар тоглоод дараа нь хэрэгцээнээс гарсан зэвтэй хуучин төмөр зам дагаж бага зэрэг аялав. Мөн модоор тэнэцгээж янз бүрийн шувууны зураг авч, усанд араараа сэлж тоглоцгоов. Сүүлчийн өдөр шүү дээ гэж би тасралтгүй бодсоор явав.

	Урьд нь хагас сайн өдрүүдэд хийж явсан бүгдээ хийцгээв. Элдэв хошин шог юм ярьж дүрсгүйтэж ч явцгаав. Ральфаас бусад нь намайг явна гэж огтхон ч бодохгүй байсан ба мөч өнгөрөх тутам хүсэлт «таван цаг» ойртсоор байв.

	Дөрвөн цагт би хүүхдүүдэд «баяртай» гэв.

	— Явах нь уу, Крис? Орой цугаараа юу хийх вэ?

	— Найман цагт ирээрэй, Салли Гиббертийн шинэ киног үзэцгээе!

	— Маш зүйтэй.

	— Одоо явах араагаа залгацгаа!

	Ральф бид хоёр гэртээ буцаж ирэв. Ээж эзгүй, харин орон дээр кино-захиа байж байв. Түүн дээр ээж өөрийгөө үлдээжээ. Инээмсэглэл, дуу, үгээ үлдээжээ. Ханан дээр гарган үзэхэд шаргал үс, цагаан царай нь харагдаад намуун дуугаар:

	— Би чамтай салах ёс гүйцэтгэх дургүй байна, Крис. Лабораторидоо очлоо, ажил байна. Чамд аз жаргал хүсэн ерөөе. Элгэндээ чамайг тэвэрье. Дахиад чамтай уулзахад... чи эрийн цээнд хүрсэн байх болно.

	Гүйцэх нь тэр.

	Прайори хаалганы цаана байв, би фильмийг дөрөв дахин гаргав.

	— Би чамтай салах ёс гүйцэтгэх дургүй байна, Крис явлаа... ажил байна... чамд аз жаргал хүсэн ерөөе... элгэндээ... тэвэрье... 

	Урьд өдөр нь би бас фильм хийсэн бөгөөд түүн дээрээ салах ёс гүйцэтгэсэн хоёр, гурван үг нэмэв. Прайори намайг замын дунд хүртэл үдэв. Сансрын буудалд надтай хамт очиж болохгүй хэрэг. Ганц зам төмөртийн буудал дээр ирээд би түүний гарыг чанга атган:

	— Өнөөдрийг мөн ч сайхан өнгөрөөцгөөв өө!

	— Тэглээ. За ирэх хагас сайн хүртэл баяртай юу?

	— Би «тийм» л гэмээр байна.

	— Ямар ч гэсэн «тийм» гэж хэл л дээ. Ирэх хагас сайнд ой, хүүхдүүд пуужин, Уикард өвөө мэргэн буутайгаа. Бид хоёр найрсгаар инээлдэв.

	— Тохирлоо ирэх хагас сайнд өглөө эрт шүү. Прайори харин чи... эхийгээ сайн харж хандаж байна гэж амлах уу? гэхэд

	— Юун тэнэг юм асуудаг, мангуу вэ, чи! гэв.

	— Яг мангуу

	Тэр шүлсээ залгив.

	— Крис

	— Юу гээ вэ?

	— Би хүлээнэ. Чиний хүлээж байсан шиг хүлээнэ. Чи бол одоо хүлээх хэрэггүй. Би хүлээнэ.

	— Ральф, чамайг би удаан хүлээхгүй байх гэж бодож байна. Удахгүй байх гэж би найдаж байна. Би түүний гар луу нь зөөлөн нудрахад тэр мөн ижил хариу өгөв. Ганц зам төмөртийн хаалга хаагдав. Бүхээг урагш ухасхийн Прайори ард хоцров. Би «Сансрын буудал» зогсоол дээр буув. Сансар судлалын хороо хүртэл таван зуугаадхан метр газар байв. Энэ хэсгээр би арван жил явсан билээ. «Дахиад чамтай уулзахад, чи эрийн цээнд хүрсэн байна...», «нэг ч хүнд хэлж болохгүй»... «би хүлээнэ ээ, Крис»... Энэ бүгд зүрхэнд бөглөө болоод огт болохгүй бас нүдний урдуур хөвөөд байлаа. Би мөрөөдлөө бодож үзэв. Сарны пуужин байлаа. Тэр одоо миний сэтгэл мөрөөдлийн нэгэн зүйл байхаа болино. Би харин түүний нэгэн зүйл болно. Би өөрийгөө өчүүхэн жижиг гэж бодсоор яваад л байлаа, яваад л байлаа, яваад л байлаа. Намайг яг хүрч очих мөчид Лондоны оройн пуужин хөөрч байлаа. Тэр, газрыг донсолгосон, миний зүрхийг бас донсолгон тааламжтай догдлол төрүүлэв. Би аймшигтай хурдан өсөж эхлэв. Хажууд минь нэг хүн хөл хавсран ёсолтол би тэр пуужингийн хойноос ширтсээр байв. Бие хачин болов.

	— К. М. Кристофер?

	— Тийм ээ, ноёнтоон. Дуудсан ёсоор ирлээ, Ноёнтоон

	— Наашаа, Кристофер энэ хаалгаар.

	Энэ хаалгаар хашаан дотор орох хэрэг... Долоо хоногийн өмнө хаанахын хэний хэн болохоо мартан гагцхүү юу болж, хаана очихоо бодон нүүрээ наагаад салхи халуун болох тусам улам чанга наалдаж байсан тэр хашаа билээ. Хүүхэд байх нь таалагддаг, Флоридын жижиг хотод аж төрөх ч сайхан санагддаг, бас сургууль нь яриангүй сайхан санагддаг, хөл бөмбөг тоглох сайхан санагддаг, бас аав эжий нар нь сайхан санагддаг багачууд долоо хоногийн өмнө дэргэд нь зогсож байсан тэр хашаа билээ... 

	Долоо хоног, өдөр, цаг тэр ч байтугай мөч тутам дөл, одод дотор нь энэ бүхэн явагдаж байдаг хашааны тухай бодож байдаг багачууд билээ... Пуужин бүхнээс сайхан санагддаг багачууд билээ. Ээж ээ, Ральф аа, дахин бид учирна. Би эргэж ирнэ. 

	Ээж ээ!

	Ральф аа!

	Би босго алхан хашаан дотор оров.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


РЭЙ БРЭДБЭРИ : П ГЭЖ ПУУЖИН (Шинжлэх ухааны уран зөгнөлт өгүүллэгүүд) номын ТӨГСГӨЛИЙН ҮГ

	Зохиогч пуужингийн тухай бичдэг боловч өөрөө жирийн унадаг дугуйг хамгийн сайн унаа гэдэг юм.

	Өнөөгийн хүүхдүүдийг үлэг гүрвэл болон цагийн машины тухай өгүүллэгүүдээр зөвхөн хангаж өгч байгаа юм гэж тэр ярьдаг билээ. Өөрөө багадаа тийм өгүүллэгүүдэд дуртай байсан ажээ. Гэвч америкийн утга зохиолын дэвшилтэт шүүмжлэгчид түүнийг Америкийн алдар, итгэл найдвар гэдэг билээ. Тэрээр бүр идэр залуу насандаа Америкийн Нэгдсэн Улсын хамгийн их уншигддаг, хамгийн том зохиолчийн алдрыг олсон ажээ.

	Эдүгээ тэр зуугийн тал илүүхэн настай, түүнийхээ гучийг нь уран зохиолын ажилд зориулжээ.

	Энэхүү эмхэтгэлээс та бүгдийн уншсан өгүүллэгүүд бол Брэдберийн бүтээлийн өчүүхэн хэсэг нь болно. Хүн болгон баяртай, гунигтай бодолтой байдаг, бид баясгалантай гаслантай зүүд зүүдэлдэг. Та нар их хотын зөвхөн ганц гудамжаар явж өнгөрлөө. Хамгийн өргөн бөгөөд нарлаг гудамжаар явж өнгөрцгөөлөө. Цаана нь бас өөр гудамжнууд бий, тэд харанхуй баргар ч гэсэн өөрсдөдөө таарсан сайхан юмстай.

	Рэй Брэдберийн шинэ ном бүр нь бараг цөмөөрөө хуучнуудаасаа эрс ялгаатай, нэг хүний бүтээл гэж ойлгоход хэцүү байдаг. Хүн төрөлхтөнд чин сэтгэлээсээ итгэх өөдрөг үзэл шингэсэн, амьдралын баясгалангаар амьсгалдаг өгүүллэгүүд олон бий. Үүний зэрэгцээгээр уйтгар зовлонгоор дүүрэн, түгшүүр гунигтай өгүүллэгүүд бас бий билээ. Нэг номын дотор ч гэсэн баяр, гуниг хоёр амьдралд байдаг шигээ хослох нь олонтоо.

	Рэй Брэдберийн хамгийн гайхамшигтай зохиол нь «Фаренгейтийн 451°» гэдэг уран зөгнөлт тууж нь байх. Тэр туужид Америкт ном шатаадаг болсон үеийн тухай өгүүлдэг. Бүх номыг. Ямар ч номыг. Номонд гарсныг эргэцүүлэн бодуулахгүй гэж тэр ажээ. Цаасан дээр байгаа үгс ямар бодол төрүүлж байгааг хянах боломжгүй учраас тэр ажээ.

	Тэгээд АНУ-ын хотуудад ном олдсон байшингууд шөнө бүр шатна. Тэдгээр байшинг гал сөнөөгчид шатаана. Техникийн хөгжлийн улмаас ердийн түймэр гарахаа аль хэдий нь зогссон ажээ. Гал сөнөөгчид өөрсдийгөө хэзээнээс нааш галаас хамгаалах биш, шатаах үүрэгтэй байсан гэж ойлгодог болсон цаг ажээ.

	Хувь заяа даажигнаснаар анхны тийм галдагч нь эрдэмтэн, хувьсгалч Бенджамин Франклин ажээ.

	Пуужинд ном соёлын бэлгэ тэмдэг, хүн төрөлхтний ололт юуны төлөө тэмцэх ёстойг тусгасан толь болж ирж байна. Гэвч хамаг хэргийн учир зөвхөн номд биш гэдгийг Брэдбери өөрөө андахгүй мэдэх бөгөөд нэг баатрынхаа амаар «Урьд манайд ном хэчнээн л бол хэчнээн байдаг байсан. Гэвч бид дэвхрэх хамгийн өндөр хясаа эрэх ажил л хийсээр байсан» гэж ярьж байна.

	Уран зөгнөлт зохиолчид өөрсдийнхөө «чиглэлийн» дагуу ирээдүйг дурсах эрхтэй. Заримдаа тэд ертөнцийн цаашдын түүхийг өөрсдийн үзэмжээр туурвиж байх шиг байдаг. Чухам л байх шиг байдаг. Брэдберийн бүтээл үүний шилдэг жишээ болж чадна. Америкийн нэрт зохиолч нэг талаар, жишээ нь Улаан нүдэнийг, тэндхийн хүмүүсийг бол бүр чөлөөтэй жолоодож байна. Улаан нүдэн дээр агаар байна гэж нэг хэлнэ, агаар байхгүй бөгөөд дэлхийнхэн түүнийг бий болгох хэрэгтэй гэж бас хэлнэ. Улаан нүдэнгийнхэн газрынханд найрсаг гэж нэг хэлнэ, хонзогнон ханддаг гэж бас хэлнэ, заримдаа тэднийг бүр хэдэн мянган жилийн өмнө үхэж сөнөсөн гэж ярина.

	«Улаан нүдэнгийн он дарааллын бичиг» гэдэг эмхэтгэлийн нэг өгүүллэгт «Улаан нүдэн дээр АНУ-ын бүх негр суурьшиж» гэж гардаг. Цаашид дэлхийн ээлжит дайны аюулаас айсан «цагаан арьстнууд» тэднээс амь хорогдуулахыг гуйдаг. Бас нэг өгүүллэгт үүнээс шал өөр, тухайлбал Дэлхий дээр дайн эхэлсэн тухай сураг гармагц бүх колоничлогчид Улаан нүднээс эх орондоо яаралтай буцлаа гэж гардаг бөгөөд энэ хоёр өгүүллэг нэгэн эмхэтгэлд багтсан байдаг билээ. Зохиогч ирээдүйг бүр дуулгавартай болгон (зохиолдоо шүү дээ) хээнцэрлэдэг. Гэвч зохиолчийн номуудад гардаг эрх чөлөө бол үнэн хэрэг дээрээ хуурмаг зүйл байдаг. Тэр бодит байдлыг тусган илэрхийлж байгаа учраас л зохиолч билээ. Брэдберийн дүрсэлж байгаа ертөнц бол бодит байдлын үргэлжлэл өрнөл юм. Дэлхийн бодит байдлын Дэлхийн бодит байдал олон янз учраас Брэдберийн зохиолуудад олон янзын үргэлжлэлтэй байна. Бололцоотой ба зарчмын хувьд бололцоогүй бодитойгоор заналхийлэх зүйлсийн, «тэсгэлгүй уран зөгнөлийн» үргэлжлэлүүд болой. Гэвч давтан хэлэхэд Брэдберийн уран зөгнөл хоёр хөлөөрөө газар дээр зогсож байдаг юм. Америкийн Нэгдсэн Улсын газар дээр.

	Рей Брэдбери Америкийн ирээдүйн төлөө зовнидог юм. Тэр бүх дэлхийн хувь заяаны төлөө айдаг, фашизмын аюул заналыг соргогоор ухаардаг. Түүний улс төрийн үзэл зохиолуудад нь тусгалаа олдог. Тийм учраас тэр, уран зохиолын олон шагналаас гадна өөр нэг онцгой шагнал авсан юм. Тухайлбал тэр, Эйнштейний адил фашистуудын, энэ удаад америкийн фашистуудын алах ял заагдагсдын хар дансанд орсон билээ. Тэд засгийн эрхэнд гарсан өдрөө л... Гэвч тийм өдөр ирэхгүй, яагаад гэвэл Америкт Рей Брэдбери ганцаараа биш билээ.

	Энэхүү эмхэтгэлийн бараг бүх өгүүллэгт Брэдбери гуа сайхан ертөнц болон гайхамшигтай хүмүүс, хүнд үг дуугүй захирагддаг гойд сайн техникүүдийг дүрслэн зурсан байна. Гуа сайхан ертөнцөд бас гунигтай явдал гарч болох ажээ. Жишээлбэл «Сансрын нисгэгч» гэдэг өгүүллэгт хүүгийн эцэг нь үхэж байна. Хүн байгаль хоёрын мөнхийн тэмцэлд үхэж байна. Энэ үхэлд хэн ч гэм буруугүй. Эдгээр өгүүллэгт гарч байгаа хүмүүс цөм сайн, тэдний дотроос муу талын баатар олдохгүй байна.

	Зохиолын баатрууд сайхан сэтгэл, нигүүлсэл, тэр ч байтугай хайрлах сэтгэлээр холбогдон нэгтгэгдэж байна. Тэдний сайхан сэтгэл зөвхөн хүнд чиглэгдээд зогсохгүй байна. Та нар «Хүрхрэгч» гэдэг өгүүллийн баатруудын хамт далайн гайхал могойн өнчрөл, гунигийг хуваалцаагүй гэж үү? «Хүрхрэгчийн» баатрууд гасланг нь ойлгосон учраас далайн улхгар гайхал уншигчдад минут хэртэй ойр дотно болж ирж байна.

	Тэд бусдын хязгааргүй зовлонг өөрийнх шигээ мэдэрсэн учраас л цамхгийг могой довтолсныг нууцалж байна.

	Рей Брэдбери багачуудад зориулан ийм ертөнц зохиосон ажээ. Давтаж хэлэхэд тэр өөрийнхөө сэтгэмжээр босгосон хотынхоо хамгийн өргөн, нарлаг гудамжаар тэднийг дагуулан явлаа.

	Гэвч энэ гудамж тийм ч их гэгээтэй биш өөр гудамжнуудтай огтлолцоно.

	Багачууд бол хүмүүс бөгөөд тэд эрхтэй, амьдралд янз бүрийн юм тааралддагийг мэдэх үүрэгтэй. «Ер бишийн гайхамшигт үзэгдэл» гэдэг өгүүллэгт гардаг нэг хүн шиг бусдын хөдөлмөрөөр амьдардаг үл бүтэх этгээдүүд байдаг. Мөн «Тэгвэл аянга тасхийв...» гэдэг өгүүллэгт гардаг Экельс шиг ёстой шалгалтыг даадаггүй дорой хүмүүс ч байдаг.

	Брэдберийн сайн санааг алдаршуулдаг, та бүгдийг хариуцлагатай байхыг юуны өмнө уриалан дуудаж байна.

	Өөрийгөө орчлонт ертөнцтэй ямар холбоотой, түүнд үзүүлж байгаа нөлөөгөө ухамсарлан ойлгохыг номлож байна. Өнөөгийн хамгийн жирийн хүний хэрэг явдал, алхам бүр нь ертөнцийн хувь заяаг өөрчилж байж болох юм. Түүний Экельс цагийн ёроолгүй гүнд жаран сая жилийн урд амьдарч байсан нэг эрвээхэйг няц гишгэснээр өөрийн нь орны хэл, хүмүүс, засгийн газар нь өөрчлөгдсөн ажээ. Ёроолгүй цаг бидний зөвхөн ар талд биш, бас урд маань байгаа бөгөөд бодит ирээдүй уран зөгнөлт өнгөрсөн үе шиг бидний үйл хэргийг ёсорхон харгалзаж байна.

	Эмхэтгэл гагцхүү уран зөгнөлт өгүүллэгүүдийг багтаасан биш. Та бүхэн «Шайлоугийн бөмбөрчин» гэдэг түүхэн өгүүллэгийг уншсан. Гэвч уран зөгнөлт ба өөр зохиолууд нь хоорондоо эрс зааг байхгүй. Баатрууд нь ямагт хүнлэг, бодитой байдгаас тийм байж болох юм. Эмхэтгэлд орсон хамгийн «газрын» өгүүллэг нь бие муутай, өвгөн болон сониуч зантай хүүхдүүдийн тухай өгүүллэг бөгөөд түүнийгээ «Цагийн машин» гэж нэрлэжээ.

	Эмхэтгэлийг хамгийн уран зөгнөлт нэртэй болгосон өгүүллэгийн гол зүйл нь сансрын буудал дээр байгаа пуужин ч биш, хүнсний үрэл ч биш, гудамж дахь өглөөний мананг замхраагч цаг уурын албаны долгилуулагчид ч биш билээ. 

	Энэ мэт нарийн ширийн юм бол Америкийн уран зөгнөлт зохиолчийн хэрэглэсэн дэвсгэр болой. Түүний хувьд ирээдүйн гол зүйл нь өөр юм билээ. Түүний үнэхээр хүсэж байгаа юм нь доорх ажээ:

	«Бид хүүхэд байсан билээ. Хүүхэд байх маань сайхан санагддаг, бид Флоридын нэг хотхонд аж төрцгөөдөг, хотхон маань бас л сайхан санагддаг, бид мөн сурдаг, сургууль маань мэдээжийн хэрэг сайхан санагддаг байсан. Бид бас модонд авирдаг, хөл бөмбөг тоглодог байсан. Аав, ээжүүд маань мөн л сайхан санагддаг байсан»

	Өнөөгийн Америк, дээрэмчид арьсны үзэлтний хядлагад өртөх нь ховор биш өрх гэр, сургуулиудын Америкийн хувьд энэ мэт идиллийн зураг гагцхүү уран зөнгийн толгой эргэм өрнөлийн үрээр бүтэж болох зүйл юм.

	Брэдберийн мөрөөдөж явдаг юм, хүчээ зориулж байдаг юм нь гэвэл: амьд явахыг хүнд сайхан санагдуулах явдал.

	Брэдбери бас уран зөгнөлт үлгэрүүд бичдэг билээ. Тэд нь ч гэсэн бодит үйл явдлаар дүүрэн байдаг. Түүний Эйнар өвөө далавчтай бөгөөд нисэн; эхнэрийнхээ угаасан цагаан даавуунуудыг хатааж өгдөг. Хүмүүсээс айгаад Эйнар, өдөр нарнаар зүрхлэн нисдэггүй ажээ. Гэвч хожим нь яах аргаа олж байна. Тэрээр цаасан могой болдог.

	Эдүгээ үлгэрийн амьд баатрууд нисэхийн тулд хүний бүтээлийн төрхтэй болж ирж байна. Эрт үеийн домог хүнд итгэгдэхээ байхаараа үлгэр болон хувирдаг байжээ. Эдүгээ шинжлэх ухаан үлгэрийг амьдралд хэрэгжүүлж байгаа бөгөөд одоогоор хараахан биелээгүй үлгэрүүдэд ч гэсэн итгэдэг, тийм үлгэрүүдийг шинжлэх ухааны уран зөгнөлт өгүүллэгүүд гэж нэрлэдэг билээ. Шинжлэх ухааны уран зөгнөлийг хэрэгжүүлэх үүргийг өөртөө хүлээж, уран зөгнөл шинжлэх ухаанд замыг нь урьдчилан зааж өгөхийг чармайж байна. Энэ бол сайхан холбоо.

	Жюль Верн, Уэллс хоёр романууддаа өнөөгийн нээлт, бүтээлүүдийг хэрхэн тааварлан бичсэнийг тооцон үзэхэд юутай тааламжтай вэ. Эрт, орой нэгэн цагт Брэдберийн номуудыг ч гэсэн, шинжлэх ухаан техникийн нээлт эрэн лав уншицгаа. Материалууд нь юуны өмнө сонирхлыг нь татдаг шинжлэх ухаануудыг, сэтгэл зүй, нийгэм судлал гэдэг. Урьдчилан хэлэхгүй бол хэрэв инженерүүд ажилладаг юм бол гагцхүү хүний сэтгэлийн инженерүүд ажилладаг тэр салбарт хамаарагдана.

	Жюль Верн, Уэллс нар оддыг өдөр хардаггүй байсан боловч байгааг нь мэддэг байсан. Брэдбери болон «П гэж пуужин» гэдэг өгүүллэгийн Ральф хоёрын хувьд бол өөр билээ.

	«Өдөр од байдаггүй, гэвч чи бид хоёрт харагддаг, тийм ээ, Крис?» Брэдбери оддыг байхгүй ч байсан үздэг, тэд гарч ирэх ёстой ажээ. Түүний баатрууд шинжлэх ухааны үнэнийг эрэх нь ховор боловч тэд Эйнар өвөө шиг нуруундаа далавчтай ч гэсэн ямагт амьдралын үнэнтэй цуг байдаг.

	Сансрын нислэгүүд ч гэсэн Брэдберийн хувьд урт халбагаар нарны бодисоос хутгах төдий биш, Улаан нүдэн дээр алим, Цолмон дээр улаан буудай ургуулахын тулд, «хүн төрөлхтнийг хэзээ ч, юу ч устгаж чадахгүй болгохын тулд» хийгддэг билээ.

	Өөдрөг үзэлт өгүүллэгүүд Брэдберийн бүтээлд төдий л цөөн биш тааралдана. «Зогсдоггүй бороо»-нд гардаг «Цолмон дээрх Нарны бөмбөлөг»-өөс арай олон тааралдана. Энэ эмхэтгэлийн дотор «Нарны бөмбөлөг» олноороо бөөгнөрсөн байгаа. Брэдберийн хөвгүүд (мөн охидод) зориулан хөгжилтэй болгох гэж ингэжээ. Өөрөө «Нарны бөмбөлгийг» бодон мөрөөддөг болоод тэр билээ. Тэдгээрийг Брэдбери хотын зөвхөн нэг л гудамжинд барьсан гэдгийг та нар санах хэрэгтэй. Хэдий тийм боловч ганц гудамжинд нь очсон хүн ч гэсэн «би дотор нь орж үзсэн» гэж хэлэх эрхтэй.

